
tíðindi

Eitt uppskot 
afturat um 
tunnil fyri 
tingið

SAMFERÐSLA Nú hava Bjarni 
Djurholm úr Fólkaflokkinum, og 
Bárður Nielsen úr Sambands­
flokkinum, lagt sítt egna uppskot 
fyri Løgtingið um tunlar

Áki Bertholdsen

Nú er aftur eitt uppskot 
um tunnil lagt fyri 
Løgtingið.

Tað er langt síðani, at 
teir báðir tinglimirnir úr 
samgonguni, Bárður Niel­
sen og Bjarni Djurholm, 
gjørdu greitt, at teir taka 
ikki undir við ætlanini at 
lata eitt privat felag gera 
Eysturoyartunnilin.

Teir hava tískil lagt sítt 
egna uppskot fyri sam­
gonguna um at gera eitt 
alment tunlafelag,  við 
Vágatunlinum og Norð­
oyatunlinum.

Hesir báðir tunlarnir 
hava ein eginpening á 
einar 400-500 milliónir, 
sum síðani verða sett í 
trygd fyri einum láni til at 
gera Eysturoyartunnilin 
fyri.

Soleiðis kann farast 
undir at gera Eysturoyar­
tunnilin sum skjótast. 
Samstundis skulu inntøk­
urnar úr Norðoyatunlinum 
og Vágatunlinum brúkast 
sum trygd fyri láninum til 
Eysturoyartunnilin, men 
bara til Eysturoyartunnilin 
er liðugur. 

Tá ið Eysturoyartunn­
ilin er liðugur, verðu 
trygdin flutt yvir á hann 
og so eru Norðoyatunnilin 
og Vágatunnilin leysur av 
Eysturoyartunlinum so­
statt verður hann ikki til 
bága fyri tey, sum koyra 
ígjøgnum hann.

– Harafturat hava vit 

sett í lógina, at tað skal 
ikki bera til at hækka 
prísin fyri at koyra ígjøg­
num Vágatunnilin og 
Norðoyatunnilin. 

Samstundis skulu fyri­
reikingarnar til Sandoyar­
tunnilin byrja, soleiðis at 
tað verður klárt at fara 
undir hann, beint sum 
Eysturoyartunnilin er lið­
ugur.

Liggur klárt
Bjarni Djurholm sigur, 
at teir hava ikki fingið 
undirtøku í samgonguni 
fyri uppskotinum og 
tískil hava teir nú borið 
tað niðan í Løgtingið.

Ætlanin við tí er, at tað 
skal liggja klárt at leggja 
fram á næsta tingfundi.

Teir báðir hava sett sær 
fyri, at Løgtingið skal hava 
høvi at taka støðu til 
málið, so fáa teir framvegis 
ikki undirtøku í sam­
gonguni fyri uppskotinum, 
fara teir at leggja tað fyri 
Løgtingið, so at tað kann 
koma til viðgerðar.   

Teir báðir siga, at so­
leiðis ber til at gera bæði 
Eysturoyartunnil og Sand­
oyartunnil, uttan bein­
leiðis at tyngja landskass­
an, tí inntøkurnar av 
Eysturoyartunlinum eru 
ríkiliga stórar til at fíggja 
Sandoyartunnilin.

Samstundis halda Bjarni 
Djurholm og Bárður Niel­
sen, at hetta er einasti 
máti at Sandoyartunnilin 
kann gerast.

Ikki eina krónu úr landskassanum
SAMFERÐSLA: Nýggjar útrokningar staðfesta 
enn einaferð, at ein almennur Eysturoyartunnil 
kastar nokk av sær til at gera Sandoyartunnilin, 
uttan at tað kostar landskassanum eina krónu

Áki Bertholdsen

– Verður Eysturoyartunnilin 
almennur, kann hann verða 
afturgoldin um 18-20 ár.

Tað staðfestir Joel undir 
Leitinum, fíggjarfrøðingur.

Á almennum fundi í 
Havnar Framburðsfelag í 
gjárkvøldið legði hann nakrar 
útrokningar fram, sum stað­
festu, at Eysturoyartunnilin 
er ein góð íløga. 

– Fyri mær sær út til, at 
tað er danska felagið, sum 
einsamalt hevur sett treyt­
irnar, og at eingin setir 
spurnartekin við nakað, sigur 
Joel undir Leitinum.

Hann sigur, at eftir við­
gerðini at døma, tykist tað 
sum um at samgongan hevur 
sett sær fyri, at danska 
felagið skal gera tunnilin, 
kosta hvat tað kosta vil.

Stórt avlop
Sjálvur hevur Joel undur 

Leitunum arbeitt í gamla 
Føroya Banka, har tey eisini 
høvdu Eysturoyartunnilin til 
viðgerðar.

Hann hevur nú gjørt 
nýggjar útrokningar sum 
vísa, at kostar tað 40 krónur 
at koyra ígjøgnum Eystur­
oyartunnilin, verður avkastið 
nóg stórt til at fíggja ein 
Sandoyartunnil.

Hann heldur, at tað hevur 
týdning at tryggja eina so 
lága rentu, sum gjørligt, tí 
fyri hvørt prosent, rentan 
hækkar, elvir tað til 12 
milliónir í eyka útreiðslum.

Í hesum metingunum 
hevur hann sett rentuna til 
trý prosent. Tað heldur hann 
ber væl til, um so er, at 
Vágatunnilin og Norðoya­
tunnilin verða brúktur sum 
trygd, ella um innskotið úr 
landskassanum verður hósk­
andi stórt.

Uttan at gera tað ov fløkt, 
vísa útrokningarnar, at longu 

tá ið seks ár eru farin, verður 
yvirskotsgjaldførið 20 milli­
ónir um árið.

Tá verður roknað við, at 
tað kostar 40 krónur at koyra 
ígjøgnum og økingin í 
ferðsluni verður tvey prosent 
um árið.

Samstundis er roknað við 
3500 bilum um samdøgurið, 
sum eisini verður mett at 
vera lágt sett.

Yvirskotið hækkar so 
líðandi upp í 60 milliónir um 
árið, men tá ið tunnilin er 
útgoldin um 30 ár, verður 
avlopið 120 milliónir um 
árið.

Óneyðug útreiðsla
Joel undir Leitinum sigur, 
at alt hetta kann so lagast 
uppeftir ella niðureftir, alt 
eftir, hvussu dýrt tað verður 
at koyra ígjøgnum.

– Løgmaður hevur sagt, at 
eftir 21 ár, kann landið keypa 
Eysturoyartunnilin aftur 

Tað verður kollvelting í Føroyum
EYSTUROYARTUNNIL  Samtykkir Løgtingið at privata felagið 
skal gera og reka Eysturoyartunnilin, verður kollvelting í 
Føroyum, heldur Christian Andreasen, løgfrøðingur

Áki Bertholdsen

– Hetta er fullkomiliga 
ábyrgdarleyst.

Christian Andreasen, løg­
frøðingur, var bersøgin á 
fundi í Havnar Framburðs­
felag í gjárkvøldið.

Tað var Eysturoyartunn­
ilin, sum var á skránni og har 
fekk Fólkaflokkurin ákoyr­
ingar fyri at taka undir við, 
at eitt privat felag skal gera 
og reka Eysturoyartunnilin.

Ikki minst var Christian 
Andreasen, løgfrøðingur, 
rættiliga greiður og ítøkiligur 
í sínum atfinngingum.

Tá ið hann vildi hava at 
vita frá Jákup Mikkelsen, 
formanni Fólkafloksins á 

tingi, hvussu stórt avkastið 
hjá privata felagnum verður, 
svaraði Jákup Mikkelsen: 

– Eg veit ikki, tað hevur 
ongan áhuga fyri meg.

Christian Andreasen 
spurdi, hvussu Fólkaflokkurin 
kann atkvøða fyri einum 
uppskoti, har tey ikki vita so 
frægt sum, hvussu stórt 
avkastið hjá privata felagnum 
verður og har ongin áhugi er 
fyri avkastinum.

– Donsku pensjónsgrunn­
arnir hava sett sær sum mál, 
at avkastið skal vera seks 
prosent, men sjálvir klára teir 
ikki at finna tær íløgurnar.

– Tískil finna teir sær 
nakrar ”gullfuglar” , nakrar 
”projektmakarar”, sum hann 

kallaði tað, ið kunnu tryggja 
teimum eitt hægri avkast. 

– Tað hevur eisini verið 
frammi, at avkastið er ikki 
10% av eginognini, men 10% 
av allari íløguni.

– Samstundis hevur 
stjórin í Pensjon Danmark 
upplýst, at hesir gullfuglarnir 
skulu hava eina samsýning 
og hon er 0,5% av íløguni, 
umframt ein triðing av 
avkastinum omanfyri átta 
prosent.

– Hvussu kunnu tit sam­
tykkja eitt mál, har fýra 
privatmenn skulu hava eina 
samsýning upp á 6,5 milliónir 
um árið, spurdi Christian 
Andreasen, Jákup Mikkel­
sen.

– Tað er hetta, sum ikki 
tolir dagsins ljós og tí er alt 
loyniligt.

Kollvelting
Christian Andreasen sigur, 
at verður uppskotið um ein 
privatan Eysturoyartunnil 
samtykt, verður kollvelting 
í Føroyum.

 – Eg hevði aldrin ímynda 
mær, at eg skuldi koma í eina 
støðu, har samgongan í 
fullum álvara leggur eitt 
uppskot fyri Løgtingið, har 
innihaldið er loyniligt.  

– Tað er fullkomið vitloysi, 
sigur Christian Andreasen.

Hann sigur, at eitt annað, 
sum er púra galið, er, at 
samgongan ætlar at geva 

- Løgmaður sigur, at 
Landskassin kann keypa 
Eysturoyartunnilin frá 
privata felagnum. Men 
verður hann almennur, 
fær landið hann fyri einki, 
sigur Joel undir Leitinum, 
fíggjarfrøðingur


